
বিসমিল্লাহির রাহমানির রাহিম
বাংলাদেশ এ্যাডমিনিস্ট্রেটিভ সার্ভিস এসোসিয়েশনের সভাপতি ও সদস্যবৃন্দ, 

সহকর্মীবৃন্দ, 

উপস্থিত সুধিমন্ডলী, 
আসসালামু আলাইকুম। 
চিরায়ত বাংলার সজীব বর্ষাস্নাত  মনোরম সন্ধ্যায় বাংলাদেশ এ্যাডমিনিস্ট্রেটিভ সার্ভিস এসোসিয়েশন-এর বার্ষিক নৈশভোজ অনুষ্ঠানে আসতে পেরে আমি অত্যন্ত আনন্দিত। 
বাংলাদেশ এ্যাডমিনিস্ট্রেটিভ সার্ভিস এসোসিয়েশন একটি ঐতিহ্যবাহী সার্ভিস সংগঠন। এই এসোসিয়েশন জনপ্রশাসন উন্নয়নে বলিষ্ঠ ভূমিকা রাখার পাশাপাশি সদস্যদের কল্যাণে কাজ করছে। 
ক্ষুধা, দারিদ্র্য, অশিক্ষা দূর করে জাতির পিতা বঙ্গবন্ধু শেখ মুজিবুর রহমানের স্বপ্নের সোনার বাংলা গড়ার লক্ষ্যে আমরা ‘রূপকল্প ২০২১' বাস্তবায়ন করছি। 

আমাদের এ কর্মযজ্ঞে প্রশাসন ক্যাডারের প্রতিটি সদস্যকে গভীর নিষ্ঠা, সততা ও আন্তরিকতার সাথে অংশ নেয়ার আহবান জানাই। রূপকল্প বাস্তবায়নের মধ্য দিয়ে আমরা স্বাধীনতা সংগ্রাম ও মুক্তিযুদ্ধের লক্ষ্য পূরণ করতে চাই। জনগণের সর্বোচ্চ সেবা পাওয়ার অধিকার নিশ্চিত করতে চাই। 
জনসাধারণের দোরগোড়ায় পরিষেবা পৌঁছে দিতে জেলা ই-সেবা কেন্দ্র ও ইউনিয়ন তথ্য সেবা কেন্দ্র স্থাপন করা হয়েছে। জনগণকে ই-সেবা গ্রহণে আরো আগ্রহী করে তোলার জন্য আপনাদের প্রতি আহবান জানাচ্ছি। 

সুধিমন্ডলী, 

বাংলাদেশকে একটি মধ্যম আয়ের দেশে পরিণত করতে আমরা বদ্ধ পরিকর। এ লক্ষ্যে বিদ্যুৎ, যোগাযোগ, কৃষি, স্বাস্থ্য, শিক্ষা, তথ্যপ্রযুক্তি ও সামাজিক উন্নয়ন খাতে ব্যাপক  উন্নতি সাধন করেছি। 
আমাদের এ অগ্রযাত্রা অব্যাহত রাখতে পারলে আমরা ২০২১ সালের আগেই দেশের প্রতিটি মানুষকে ক্ষুধা, দারিদ্র্য, অশিক্ষা থেকে মুক্ত করতে পারবো। দেশ উন্নত হলে বাংলাদেশের প্রতিটি নাগরিকই তার সুফল ভোগ করবে। এ জন্য আপনাদের সর্বোচ্চ মেধা ও শ্রমের প্রয়োগ এবং সরকারের নীতিমালার সুষ্ঠু বাস্তবায়ন অপরিহার্য্য।  

বিগত সরকারের সময়ের সকল বঞ্চনার অবসান ঘটিয়ে বর্তমান সরকার মেধা ও জ্যেষ্ঠতার ভিত্তিতে পদোন্নতি নিশ্চিত করেছে। দীর্ঘদিনের পদোন্নতি জটের অবসান করেছে। বেতন বাড়ানো হয়েছে। চাকুরীর বয়স দুই বছর বাড়ানো হয়েছে। মাঠ প্রশাসনসহ প্রতিটি কর্মক্ষেত্রে যাতে কাজের সুষ্ঠু পরিবেশ বজায় থাকে সে জন্য সরকার সচেষ্ট রয়েছে। জনসেবা নিশ্চিতকরণ ও শান্তিপূর্ণ পরিবেশ রক্ষায় প্রশাসনকে আরো কার্যকরভাবে প্রয়োগের বিষয়টি সরকার চিন্তাভাবনা করছে। 
ভূমি সংক্রান্ত কার্যাবলীতে আপনাদের দীর্ঘদিনের অভিজ্ঞতা রয়েছে। আমি আশা করি, এ অভিজ্ঞতাকে কাজে লাগিয়ে ভূমি সংক্রান্ত সমস্যার সমাধান ও মানুষের হয়রানি দূর করবেন। ভূমি রেকর্ড ব্যবস্থাপনা দ্রুত ডিজিটাইজ করে সেবাকে আরো সুসংহত করায় আপনাদের ভূমিকা প্রত্যাশা করছি। 
যুগোপযোগী ও কার্যকর প্রশাসন গড়ার জন্য জনপ্রশাসন মন্ত্রণালয় সিভিল সার্ভিস এ্যাক্ট প্রণয়নসহ বিভিন্ন উদ্যোগ গ্রহণ করেছে। আমাদের সরকার যুগোপযোগী ও কার্যকর প্রশাসন গড়ে তোলার জন্য সকল প্রকার উদ্যোগকে সমর্থন করবে। মাঠ প্রশাসনের বিভিন্ন সমস্যা এবং দায়িত্ব পালনের ক্ষেত্রেও বিভিন্ন চ্যালেঞ্জ মোকাবেলায়  সরকার প্রয়োজনীয় কার্যক্রম গ্রহণ করেছে। 

জনপ্রশাসনসহ দেশের সকল ক্ষেত্রে সমস্যা সংকুল অবস্থায় আমরা দেশ পরিচালনার দায়িত্ব গ্রহণ করেছি। দীর্ঘদিনের পুঞ্জীভূত সমস্যা সমাধান করে আমরা ইতিমধ্যেই বিভিন্ন ক্ষেত্রে যথেষ্ট সাফল্য অর্জন করেছি। জনগণের কল্যাণ ও দেশের উন্নয়ন সুনিশ্চিত করাই আমাদের লক্ষ্য। আমার বিশবাস, সাধারণ জনগোষ্ঠীর মতো আপনারাও এর সুফল ভোগ করছেন। আমরা আমাদের প্রতিটি নির্বাচনী প্রতিশ্রুতির বিষয়ে সজাগ আছি এবং সে লক্ষ্যেই কাজ করছি। 

জনপ্রশাসন ব্যবস্থার মানবৃদ্ধিতে সরকার আন্তরিকভাবে চেষ্টা করে যাচ্ছে। আমি আশা করি, জনগণের সেবক হওয়ার যে প্রতিজ্ঞা নিয়ে আপনারা চাকুরীতে প্রবেশ করেছেন তার যথাযথ বাস্তবায়নে সচেষ্ট হবেন। সর্বকালের সর্বশ্রেষ্ঠ বাঙালি, জাতির পিতা বঙ্গবন্ধু শেখ মুজিবুর রহমানের সোনার বাংলা গড়ায় আত্মনিয়োগ করবেন। যাতে আমাদের ভবিষ্যৎ প্রজন্ম সুখী, সমৃদ্ধ, শান্তিপূর্ণ, গণতান্ত্রিক বাংলাদেশে  বসবাস করতে পারে। 

আপনাদের সকলকে অসংখ্য ধন্যবাদ। 

খোদা হাফেজ। 

জয় বাংলা, জয় বঙ্গবন্ধু 

বাংলাদেশ চিরজীবী হোক। 

... 
